
I. Introdusaun 

Hafoin akontese insidente problemátiku lubuk ida ne’ebé hetan atensaun barak iha mídia 
ne’ebé envolve kompañia seguransa privadu (KSP) iha Irake no Afeganistaun iha tinan 
hirak nia laran,2 akadémiku sira no mídia aumenta sira-nia atensaun ba knaar ne’ebé KSP 
hala’o iha kontestu konflitu no pós-konflitu. Debate internasionál ne’ebé relasiona ho 
envolvimentu fornesedór seguransa privadu sai importante liu iha Timor-Leste, tanba iha 
dezenvolvimentu rua ne’ebé influensia diskusaun lokál. Dahuluk, númeru KSP ne’ebé 
opera iha Timor-Leste sa’e dezde independénsia. Daruak, governu konsidera hela lejizla-
saun ne’ebé fó autorizasaun ba pesoál seguransa naun-estadu nian (no sidadaun sira seluk) 
atu lori no uza kilat bainhira hala’o sira-nia knaar.3 

Hamutuk ho debate kona-ba knaar no regulamentasaun fornesedór seguransa privadu, 
iha padraun no prátika di’ak lubuk ida ne’ebé dezenvolve hela ne’ebé kobre atividade sira 
ne’ebé hala’o husi kompañia seguransa, no maioria padraun no prátika sira mai husi setór 
ida-ne’e rasik.  Padraun sira ne’e tenke sai baze atu dezenvolve regulamentu no/ka kódigu 
konduta ne’ebé regula rekrutamentu, lisenseamentu, no atividade sira ne’ebé hala’o husi 
pesoál seguransa privadu iha Timor-Leste. 

Uza kilat husi pesoál seguransa privadu hamosu dezafiu espesiál ba Timor-Leste tanba 
iha duvida kona-ba governu nia kapasidade atu regula, monitoriza no aplika didi’ak lei 
sira kona-ba lori no uza arma. Se governu Timor-Leste adota duni lejizlasaun ne’ebé fó 
autorizasaun ba pesoál seguransa privadu atu lori no uza kilat, tenke konsidera regula-
mentu ne’ebé forte, hanesan restrisaun rigorozu kona-ba lori kilat, no proibisaun atu la 
bele rai kilat iha uma bainhira sai husi servisu.

Artigu ne’e iha objetivu atu:

Diskute saida mak ‘seguransa privadu’ no estatutu pesoál seguransa privadu;•	
Fó liña jerál kona-ba KSP sira ne’ebé opera iha Timor-Leste;•	
Analiza esforsu sira atu regula setór seguransa privadu iha nivel nasionál no interna-•	
sionál, ho foku espesiál kona-ba asesu no uzu kilat husi pesoál seguransa privadu; no 
Diskute impaktu negativu balu ne’ebé mosu bainhira pesoál seguransa privadu lori •	
kilat iha nasaun sira seluk.

EII. Saida mak kompañia seguransa privadu?

Indivíduu no grupu privadu envolve barak liu iha kontestu konflitu no pós-konflitu hodi 
fornese servisu seguransa oioin ne’ebé aumenta beibeik ba atór oioin, inklui governu, 
organisasaun internasionál, ajénsia umanitáriu, kompañia privadu, no atór naun-
govermentál sira seluk. Dalaruma kompañia lokál ne’ebé oferese protesaun báziku ba 
propriedade doméstika no sistema vijilánsia fornese servisu sira ne’e. Iha kazu seluk, emp-
reza multinasionál oferese servisu oioin ba kliente internasionál sira, inklui servisu balu 
ne’ebé tradisionalmente haree nu’udar operasaun militár ne’ebé halo husi forsa armada 
estadu nian. Nu’udar ezemplu, tuir informasaun ne’ebé ami hetan, iha Irake, fornesedór 
sira konstitui 16% husi pesoál estranjeiru iha terrenu.4

Klasifikasaun ne’ebé fó ba fornesedór seguransa naun-estadu sira depende ba tipu 
servisu ne’ebé sira oferese. Maski seidauk iha definisaun ida ne’ebé klaru, normalmente 
iha diferensa entre mersenáriu, kompañia militár privadu (KMP) no KSP. 

Mersenáriu, jeralmente mak ema estranjeiru ne’ebé kontrata husi parte ida ne’ebé 
envolve iha konflitu armada hodi hola parte iha konflitu. Sire hetan motivasaun tanba 
interese komersiál, la’ós tanba iha lealdade ba luta ida. Ho nune’e, dala barak refere ba sira 
nu’udar ‘soldadu de fortuna’. La iha konsensu kona-ba definisaun ida de’it iha direitu 
internasionál, maibé Konvensaun Internasionál 1989 kontra Rekrutamentu, Uzu, Finansiamentu 

no Treinamentu ba Mersenáriu define mersenáriu nu’udar 
Kualkér ema ne’ebé: 

(a) rekruta espesialmente husi fatin lokál ka rai li’ur hodi hola parte iha konflitu armadu;
(b)  iha motivasaun atu hola parte iha ostilidade bazikamente tanba hakarak hetan benefí-

siu ba nia an, tanba hetan prósimu ona husi parte ne’ebé envolve iha konflitu, atu simu 
kompensasaun materiál ne’ebé boot liu duké montante ne’ebé promete tiha, ka selu 
tiha, ba kombatente ho diviza hanesan, ka halo funsaun hanesan, iha forsa armada 
parte ida-ne’e nian;

(c)  la’ós sidadaun husi parte ida ne’ebé envolve iha konflitu, no mós la’ós rezidente husi 
territóriu ne’ebé kontrola husi parte ida ne’ebé envolve iha konflitu;

(d)  la’ós membru forsa armada husi parte ida ne’ebé envolve iha konflitu; no
(e)  la haruka husi Estadu ne’ebé la envolve iha konflitu hodi halo knaar ofisiál nu’udar 

membru forsa armada.

Mersenáriu mós inklui kualkér ema ne’ebé iha situasaun seluk:

(a)  rekruta espesialmente husi fatin lokál ka rai li’ur ho objetivu atu partisipa iha asaun 
violénsia ne’ebé iha objetivu espesífiku atu:

 (i)  hatún governu ida ka ho dalan seluk ameasa orden konstitusionál iha estadu ida; 
ka 

 (ii) ameasa integridade territoriál husi estadu ida;
(b)  iha motivasaun atu hola parte iha asaun ne’ebé refere iha leten, bazikamente tanba 

hakarak hetan benefísiu ba nia an, no iha ona promete atu simu, ka nia simu ona, kom-
pensasaun materiál;

(c) la’ós sidadaun ka rezidente husi estadu ne’ebé sai objetivu husi asaun ne’ebé refere;
(d) la haruka husi estadu hodi halo knaar ofisiál; no
(e) la’ós membru forsa armada husi estadu iha ne’ebé hahalok ne’e halo iha ne’ebá.5

KMP ka kompañia militár privadu fornese servisu militár ne’ebé relasiona ho troka ka 
apoia militár ka grupu armadu hodi hasa’e ninia efikás.6 Portantu, tenke iha matenek espe-
siál hodi fornese servisu ruma ba entidade doméstika no estranjeiru, ne’ebé inklui abilidade 
militár, inklui operasaun kombate, planeamentu estratéjiku, servisu informasaun, avalia-
saun risku, konsulta kona-ba planeamentu estratéjiku no mobilizasaun forsa, apoiu 
operasionál no lojístiku, treinamentu, manutensaun ba sistema arma, no abilidade tékniku.7 
Iha rekoñesimentu ona katak servisu hanesan ne’e uluk konsidera nu’udar servisu públiku 
de’it.8 KSP/KMP dala barak deskreve ka konsidera nu’udar mersenáriu modernu.

KSP nu’udar kompañia sivíl ne’ebé rejista tiha ona no iha matenek espesiál hodi fornese 
servisu komersiál ba entidade doméstika ka estranjeiru ho objetivu atu proteje pesoál no 
propriedade husi atividade kriminál.9 Servisu KSP bele fahe tuir kategoria luan hanesan 
tuir mai:

Setór protesaun, inklui: •	
a) protesaun iha fatin industriál no komersiál;
b) protesaun apoiu umanitáriu;
c) protesaun ba embaixada/misaun;
d) protesaun ba VIP/seguransa pesoál;
Setór seguransa eletróniku, sensór no vijilánsia; •	
Setór investigasaun no jestaun risku; no•	
Setór informasaun privadu.•	 10

Maski diferensa entre KMP/FMP no KSP parese klaru — tanba grupu ida fornese servisu 
militár ka servisu ‘ativu’ ba entidade sira ne’ebé envolve iha operasaun kombate, enkuantu 
ida seluk prinsipalmente fornese protesaun ka servisu ‘pasivu’, no la envolve iha atividade 
kombate – tuir loloos, la fasil atu haree diferensa klaru iha terrenu, no kestaun ne’e debate 
kleur ona.11 Atubele evita argumentu ne’ebé iha objetivu atu estabelese diferensa entre 
kompañia militár privadu no kompañia seguransa privadu, no konsiderasaun kona-ba 
kompañia nia envolvimentu iha servisu ‘ofensivu’ ka ‘defensivu’, ka ‘partisipa diretamente 
iha ostilidade’, dala barak tipu rua ne’e inklui iha kategoria ida hanaran ‘kompañia seg-
uransa no militár privadu’ (KSMP). 

Nu’udar ezemplu, Relatór Espesiál kona-ba kestaun uzu mersenáriu inklui komentáriu 
ida kona-ba ‘Kompañia Apoiu Militár no Privadu ne’ebé opera iha nivel internasionál’ iha 
ninia relatóriu anuál sira ne’ebé hato’o ba Asembleia Jerál ONU nian. No mós, Dokumentu 
Montreux (kona-ba situasaun konflitu armadu) uza termu ‘PMSCs’ no fó definisaun hane-
san tuir mai:

PMSCs nu’udar empreza privadu ne’ebé fornese servisu militár no/ka servisu seguransa, no la 

depende oinsá sira deskreve an. Servisu militár no servisu seguransa inklui, partikularmente, 

fó protesaun armada no protesaun ba ema no sasán, hanesan koluna veíkulu sira, edifísiu no 

fatin sira seluk; manutensaun no operasaun sistema arma; detensaun ba prizioneiru; no fó 

konsellu ka treinamentu ba forsa lokál no pesoál seguransa.12

La presiza halo diskute ka debate kona-ba diferensa ne’e iha artigu ida-ne’e, tanba for-
nesedór seguransa privadu sira ne’ebé opera iha Timor-Leste la halo operasaun iha 
situasaun konflitu armada dezde 2006 no eskluzivamente envolve atu fó protesaun ba ema 
no sasán (haree Tabela 1).

EIII. Liña jerál kona-ba KSP sira ne’ebé opera iha Timor-Leste

Tuir informasaun husi ONU, iha guarda seguransa privadu ka atór seguransa naun-estadu 
nian iha Timor-Leste mak barak liu duké polísia no militár hamutuk, no maioria husi sira 
servisu iha sidade no vila.13 Artigu ne’e foka ba operasaun KSP sira ne’ebé prinsipalmente 
fó seguransa pesoál no servisu vijilánsia ba atór oioin iha Timor-Leste, inklui ONU; ONG 
internasionál; ajénsia umanitáriu, embaixada; no setór privadu, inklui banku no kompañia 
mina rai.  Kompañia tolu domina setór  seguransa privadu iha Timor-Leste: APAC Security, 
Maubere Security, no Gardamor Security.14 Tabela 1 fó liña jerál kona-ba tipu no númeru 
atividade ne’ebé sira hala’o.

Tuir estimativa iha traballadór na’in-3,500 ne’ebé servisu nu’udar pesoál seguransa ba 
KSP prinsipál tolu ne’ebé opera iha Timor-Leste. Jeralmente la presiza halo verifikasaun 
kona-ba antesedente ka triajen ba pesoál KSP, no maski iha preferénsia atu fó-servisu ba 
sira ne’ebé iha esperiénsia iha setór seguransa, ida-ne’e la’ós prerekizitu. Pesoál KSP agora 
daudaun la bele lori kilat. Maibé, balu lori arma hanesan bastaun no taser.15 

Seidauk klaru nivel treinamentu espesializadu ne’ebé fó ba pesoál KSP iha Timor-Leste, 
maibé kompañia ida dehan katak ninia traballadór tomak tuir treinamentu guarda nian 
pelumenus loron haat ne’ebé inklui informasaun kona-ba kompañia nia kódigu konduta, 
knaar patrullamentu, uzu rádiu, halo revista ba isin-lolon ho detetór manuál, halo relatóriu 
báziku, no revista ba veíkulu. Traballadór sira mós hetan treinamentu kona-ba evakuasaun 
emerjénsia no prosedimentu kona-ba ahi (inséndiu), no treinamentu adisionál fó ba guarda 
balu kona-ba detesaun esplozivu ho atomizadór no liuhosi detesaun raiu-X. Kompañia 
ne’e mós fó treinamentu ba traballadór atu halo knaar espesifiku, inklui oinsá bele uza 
forsa16 ba guarda sira iha instalasaun sira ka bainhira sira halo knaar ne’ebé provavelmente 
sira tenke uza forsa razoável (n.e. operasaun lori osan ba-mai).17 

Pergunta importante ida mak tansá KSP sira barak liu hetan kontratu atu fornese seg-
uransa iha Timor-Leste. Normalmente ema husu seguransa privadu nu’udar resposta ba 
ameasa seguransa no persesaun katak estadu la fó, ka la bele fó, protesaun públiku 
adekuadu hasoru ameasa ne’e liuhosi polisiamentu, no implementasaun lei. Iha Timor-
Leste, diverjénsia iha tempu pasadu entre PNTL18 no F-FDTL19 no konfuzaun kona-ba sé 
mak responsavel ba aspetu partikulár husi seguransa internu konserteza kontribui ba pers-
esaun ida-ne’e kona-ba instabilidade. Estadu nia frakeza atu garante seguransa públiku 
(funsaun prinsipál ida husi estadu) hamosu estrutura seguransa alternativu, inklui seg-
uransa privadu.20 Tuirfalimai, ida-ne’e hamosu konfuzaun kona-ba persesaun katak 
seguransa nu’udar interese públiku no kria konfuzaun kona-ba limitasaun responsabili-
dade entre setór privadu no públiku. 

Seguransa privadu la bele fornese ba ema hotu-hotu, tanba karun, no estadu la fornese 
seguransa saugati ka baratu, tanba ne’e ema sira ne’ebé kiak liu hotu la bele hetan asesu. 
Ida-ne’e bele aumenta tensaun iha sosiedade nia leet, liuliu bainhira iha ligasaun ho kon-
flitu klase nian ka konflitu ekonómiku. Hatutan tan, dala barak iha alegasaun kona-ba 
malkonduta ne’ebé halo husi pesoál KSP, ka iha ligasaun la apropriadu entre KSP no par-
tidu polítiku ka paramilitár.21 Dalaruma mak importante liu, setór seguransa privadu iha 
rai laran en jerál la regula no tanba ne’e dala barak fó-servisu ba guarda ne’ebé seidauk 
simu treinamentu adekuadu no la liu triajen komprensivu. Falta regulamentasaun no polí-
tika estadu ne’ebé apropriadu bele hametin, la’ós hamenus, divizaun no tensaun sosiál 
ne’ebé iha tiha ona.22 

EIha Timor-Leste, Ministériu Defeza no Seguransa iha responsabilidade atu autoriza for-
masaun KSP sira no superviziona sira-nia atividade.23 La iha regulamentu espesífiku ne’ebé 
regula atividade husi KSP sira ne’ebé opera iha Timor-Leste, maski projetu Revizaun ba 
Setór Seguransa iha Timor-Leste – ne’ebé hala’o husi UNMIT liuhusi kolaborasaun ho 
UNDP, no mós Sekretáriu Estadu ba Seguransa – iha objetivu ida atu promove profisional-
izmu iha setór seguransa privadu. Projetu ne’e halo rekomendasaun kona-ba polítika hodi 
garante katak setór ne’e hala’o knaar efetivu ba dezenvolvimentu sósiu-ekonómiku iha rai 
laran. Seidauk klaru asaun saida de’it, se iha, mak hala’o durante ne’e.

EIV. Esforsu atu regula setór seguransa privadu

Iha problema barak ne’ebé relasiona ho uzu atór komersiál, privadu atu fornese servisu 
seguransa no militár, maibé iha problema prinsipál rua ne’ebé klaru. Dahuluk, setór ne’e 
sei iha ligasaun ho mersenarianizmu. Mersenáriu ka ‘soldadu de fortuna’ envolve iha kon-
flitu sivíl oioin, liuliu iha Áfrika, durante no dezde Funu Malirin remata, hodi ajuda hatún 
no kauza instabilidade ba governu ne’ebé lejítimu. Nu’udar ezemplu, rejime apartheid iha 
Áfrika Súl uza mersenáriu hodi dezestabiliza rejime sira ne’ebé hamosu ameasa no mós 
hodi ataka lider sira husi Kongresu Nasionál Afrikana.24 Mersenáriu sira mós iha ligasaun 
ho tráfiku kilat no diamante, no mós atividade kriminál sira seluk, durante envolve iha 
konflitu hanesan ne’e.

Daruak, bainhira aluga operadór privadu hodi partisipa iha funu no fornese seguransa, 
ida-ne’e hamosu obstakulu ba estadu nia monopóliu ba uzu forsa. Obstakulu hirak-ne’e 
aumenta, no diferensa entre atór públiku no atór privadu sai malahuk tan, bainhira atór 
privadu sira lori kilat.

Kontrator seguransa privadu sai importante liu iha tinan hirak nia laran tanba razaun 
lubuk ida. Dezde Funu Malirin nasaun barak redús sira-nia militár, ho nune’e nasaun sira 
iha tropa uitoan liu atu koloka ba operasaun manutensaun pás no estabilidade nian iha 
nasaun sira seluk ne’ebé ‘fraku liu’.25 No mós, poténsia boot sira gradualmente dada an 
husi nasaun barak ne’ebé sei dezenvolve hela. Finalmente, prosesu globál ka liberalizasaun 
merkadu aselera ho rápidu, ho nune’e fasil liu ba KSP sira atu opera iha nivel internasionál. 
Estatutu husi fornesedór seguransa naun-estadu nian la klaru iha direitu internasionál, no 
maioria husi sira-nia atividade la regula iha nivel internasionál, enkuantu iha nivel nasionál 
só nasaun balu de’it adota tiha regulamentu espesífiku hodi fó-atensaun ba kestaun ida-
ne’e. 

Maibé, tanba mídia fó atensaun, iha koñesimentu di’ak liu kona-ba ameasa no problema 
balu ne’ebé relasiona ho uzu setór seguransa no militár privadu, no esforsu atu regula setór 
ne’e iha nivel internasionál no rejionál la’o daudaun. Tuir mai mak deskrisaun badak kona-
ba esforsu balu ne’ebé hala’o daudaun.

Regulamentasaun nasionál 

Nasaun balu iha lejizlasaun no regulamentu espesífiku kona-ba KSP sira. Nasaun ida-idak 
iha elementu komún iha sira-nia lejizlasaun nasionál no pratika di’ak, hanesan tuir mai:

KSP sira tenke rejista ho autoridade relevante;•	
KSP sira tenke hetan lisensa, ne’ebé define tipu servisu ne’ebé sira bele fornese, no mós •	
inklui halo avaliasaun kona-ba posibilidade katak KSP bele aumenta instabilidade ka 
ameasa seguransa publika;
sasukat sira hodi garante katak KSP sira iha transparénsia no responsabilizasaun, inklui •	
ezijénsia kona-ba mantein rejistu no sistema jestaun internu (hanesan polítika kona-ba 
rekrutamentu, treinamentu no konduta funsionáriu sira, nst);
ezijénsia kona-ba protesaun seguru ne’ebé apropriadu (•	 asuransi);
kompromisu ba kódigu konduta ne’ebé relevante; no•	
ezijénsia estabilidade finanseira, ka pelumenus solvénsia.•	

EKona-ba pesoál seguransa ne’ebé kontrata husi KSP sira, normalmente inklui rekizitu 
katak indivíduu:

tenke iha lisensa atu servisu nu’udar guarda no fornesedór seguransa;•	
tenke iha idade mínimu;•	
tenke liu tiha verifikasaun rigorozu ba sira-nia antesedente (n.e. hodi garante katak sira •	
la iha rejistu kriminál ka moras mentál); no
kompleta tiha kursu treinamentu ne’ebé apropriadu. Idealmente kursu treinamentu •	
tenke harii no superviziona husi autoridade estadu nian.

Maski iha elementu komún, sei iha tan rekizitu legál oioin, ne’ebé ligadu ho fatór lubuk 
ida, inklui kostume, lei no istória lokál, no atitude ba kilat no seguransa estadu. Iha jurisdi-
saun balu, inklui RU, Irlanda, Dinamarka, Fransa no Olanda, pesoál seguransa privadu iha 
proibisaun maka’as katak la bele lori kilat. Iha nasaun sira ne’ebé pesoál seguransa bele lori 
kilat, sira dala barak tenke tuir treinamentu adisionál kona-ba uza no kaer arma, no 
dalaruma tenke kumpre restrisaun sira seluk. Nu’udar ezemplu, iha estadu Amerikanu 
hanaran Utah, ema ida ne’ebé husu lisensa atu servisu nu’udar ofisiál seguransa privadu 
armadu, aleinde entrega prova katak nia liu tiha treinamentu báziku kona-ba seguransa, 
tenke entrega mós sertifikadu ne’ebé konfirma katak nia kompleta ona kursu instrusaun 
oras 12 kona-ba uza kilat, no hetan pelumenus klasifikasaun 80 % iha ezame prátiku.26 

Nune’e mós, iha Áfrika Súl, kódigu konduta ne’ebé regula fornesedór servisu seguransa 
bandu pesoál atu uza kilat ka munisaun se seidauk hetan treinamentu kona-ba lori no uza 
kilat no bele uza kilat ho maneira ne’ebé kumpre lei, seguru no loos iha sirkunstánsia 
ne’ebé relevante.27 Iha estadu ida iha Austrália hanaran New South Wales, guarda seguransa 
armada tenke hatais farda ne’ebé bele identifika bainhira hala’o sira-nia knaar28 no la bele 
rai sira-nia kilat iha uma ne’ebé pertense ba ema ne’ebé hetan kondenasaun tanba infras-
aun kriminál ruma.29

Nesesidade atu uza restrisaun no verifikasaun adisionál ba pesoál seguransa privadu 
armadu tenke haree situasaun prátiku no realidade iha setór lokál. Nu’udar ezemplu, Mar-
rokus introdús lejizlasaun iha 2008 ne’ebé fó lisensa ba guarda seguransa atu lori kilat 
nu’udar parte husi aumenta sasukat seguransa nian hodi responde ba preokupasaun 
ne’ebé sa’e kona-ba ameasa husi terrorizmu. Ema profisionál husi setór seguransa iha rai 
laran hato’o sira-nia preokupasaun kona-ba lei foun, no nota katak só KSP uitoan mak iha 
matenek ka kapasidade atu fornese treinamentu profisionál avansadu kona-ba oinsá lori 
no uza kilat.30 Iha mós preokupasaun hanesan ne’e kona-ba setór seguransa privadu iha 
Timor-Leste.31

Regulamentasaun internasionál 

i) Direitu umanitáriu internasionál 
Bainhira KMP no KSP sira opera iha situasaun konflitu armadu, direitu umanitáriu inter-
nasionál sei aplika, maibé sira-nia klasifikasaun nu’udar ema sivíl ka kombatente (no 
direitu no protesaun espesiál ne’ebé sira hetan) depende ba tipu atividade ne’ebé sira 
hala’o. Se sira opera nu’udar parte husi forsa armada nasaun ida ne’ebé envolve iha kon-
flitu no iha autorizasaun no rekoñesimentu klaru husi estadu, sira konsidera hanesan 
kombatente. Ida-ne’e signifika katak sira iha direitu atu hetan estatutu nu’udar prizioneiru-
de-guerra se hetan kapturasaun. Maibé, se sira la kumpre rekizitu nu’udar kombatente, 

Esira konsidera nu’udar ema sivíl tuir direitu umanitáriu internasionál no iha direitu atu 
hetan protesaun husi operasaun militár.32 Iha realidade, susar atu hatene diferensa entre 
kombatente no ema sivíl, tanba iha konfuzaun entre saida mak ‘apoiu servisu’ no funsaun 
‘militár’.

ii) Prosesu ONU
Iha 1968 ONU hahú halo esforsu atu regula no limite envolvimentu indivíduu naun-estadu 
nian iha funu liuhosi rezolusaun Asembleia Jerál ne’ebé husu estadu sira hotu hodi foti 
sasukat ne’ebé nesesáriu hodi prevene rekrutamentu no treinamentu mersenáriu iha funu 
koloniál Portugál nian ne’ebé akontese iha Angola, Giné-Bisau, no Mosambike.33 Tuirfali-
mai iha 1980, ONU estabelese Komisaun Ad Hoc kona-ba Prepara Konvensaun Internasionál 
kontra Rekrutamentu, Uza, Finansiamentu no Treinamentu ba Mersenáriu no adota ezbosu 
konvensaun ne’ebé prepara tiha husi Komisaun Ad Hoc iha 1989.34

Abordajen ONU nian kona-ba mersenáriu sira

1968   Rezolusaun UNGA ne’ebé kondena rekrutamentu mersenáriu (UNGA res. 2395 
(XXIII) iha loron 29 Novembru)

1980   Harii Komisaun Ad Hoc hodi prepara konvensaun (UNGA res. 35/48 iha loron 4 
Dezembru)

1987   Nomeia Relatór Espesiál kona-ba Uzu Mersenáriu (Komisaun kona-ba Direitus 
Umanus res. 1987/16 iha loron 9 Marsu)

1989   Konvensaun Internasionál kona-ba Rekrutamentu, Uzu, Finansiamentu no Treina-

mentu ba Mersenáriu adota husi UNGA (UNGA res. 44/34 iha loron 4 Dezembru)
2005   Harii Grupu Traballu kona-ba Uzu Mersenáriu nu’udar meius atu Viola Direitus 

Umanus no Impede Povu sira atu Ezerse sira-nia Direitu ba Ukun Rasik an 
(Komisaun kona-ba Direitus Umanus  res. 2005/2)

2008   Dokumentu Montreux kona-ba Obrigasaun Relevante tuir Direitu Internasionál no 

Pratika Di’ak ba Estadu membru sira relasiona ho Operasaun Militár Privadu no 

Kompañia Seguransa durante Konflitu Armadu (‘Dokumentu Montreux)35

Hafoin Komisaun kona-ba Direitus Umanus36 nomeia Relatór Espesiál kona-ba uzu 
mersenáriu iha 1987, relatóriu anuál kona-ba violasaun direitus umanus ne’ebé envolve 
mersenáriu entrega ba Asembleia Jerál husi Relatór Espesiál. Dala barak liu tan, relatóriu 
hirak-ne’e inklui informasaun no análize kona-ba kompañia seguransa privadu no asistén-
sia militár ne’ebé opera iha nivel internasionál. Relatóriu sira observa katak kompañia balu 
envolve iha atividade ne’ebé konstitui ameasa ba seguransa no pás iha nasaun ka rejiaun 
ne’ebé sira opera, no balu rekruta mersenáriu hodi hala’o sira-nia operasaun.37 Nune’e 
mós, Relatór Espesiál hato’o opiniaun katak ‘forma foun ida husi atividade mersenáriu 
nian mak hala’o liuhosi kompañia seguransa privadu ne’ebé kontrata servisu militár, no 
uza mersenáriu ba objetivu ida-ne’e.38

Mandatu husi Grupu Traballu kona-ba Uzu Mersenáriu ne’ebé harii iha Jullu 2005 hodi 
troka Relatór Espesiál inklui kompromisu espesifiku ida: 

Atu monitoriza no estuda impaktu husi atividade sira ne’ebé hala’o husi kompañia privadu 

ne’ebé oferese asisténsia militár, konsultoria no servisu seguransa iha merkadu internasionál, 

relasiona ho gozu direitus umanus, liuliu povu sira-nia direitu atu ukun rasik an, no prepara 

Eprinsípiu báziku internasionál ne’ebé enkoraja respeitu ba direitus umanus husi kompañia sira 

bainhira hala’o sira-nia atividade.39 

Kompromisu foun ida-ne’e rekoñese katak:

atividade mersenáriu sei akontese beibeik iha parte barak iha mundu no iha forma, no 
modalidade ne’ebé foun, ho nune’e husu ninia membru atu fó-atensaun partikulár ba 
atividade husi kompañia privadu sira ne’ebé oferese asisténsia militár, konsultoria no 
servisu seguransa iha merkadu internasionál, relasiona ho gozu direitus umanus husi 
indivíduu no povu hotu-hotu, no liuliu, kona-ba povu sira-nia direitu atu ukun rasik 
an.40

iii) Inisiativa Suisa  
Akordu internasionál dahuluk ne’ebé foka espesifikamente ba KSP adota ona husi nasaun 
17 iha loron 17 Setembru 2008, nu’udar rezultadu husi inisiativa ne’ebé lansa hamutuk 
husu Suisa no Komisaun Internasionál Krús Vermella  iha 2006 (‘Inisiativa Suisa’).41 Doku-

mentu Montreux determina direitu internasionál ne’ebé aplikavel ba atividade sira ne’ebé 
hala’o husi KSMP bainhira halo operasaun iha konflitu armadu. Dokumentu ida-ne’e mós 
identifika prátika di’ak hanesan introdús rejime lisenseamentu ne’ebé transparente, hato’o 
ba públiku kona-ba regulamentu kontratu KSMP nian, no supervizaun parlamentár.42 

Rekomendasaun espesifiku kona-ba arma sira

Maski Dokumentu Montreux espesifikamente relasiona ho envolvimentu KSMP iha kon-
testu konflitu armadu, ninia prinsípiu barak iha relevánsia ho rekrutamentu no kontrata 
KSP iha nivel lokál no en jerál. Presiza nota katak Dokumentu Montreux iha provizaun espe-
sífiku kona-ba uza arma no/ka kilat husi KSMP sira, inklui rekomendasaun katak, bainhira 
hili KSMP ida, estadu sira tenke konsidera:

konduta ne’ebé hala’o husi KSMP no ninia pesoál iha tempu pasadu, inklui haree karik 1. 

ninia pesoál, liuliu sira ne’ebé tenke lori kilat nu’udar parte husi sira-nia knaar, iha 
rejistu kredivel ne’ebé hatudu katak sira la envolve iha krime grave ka hetan demisaun 
lahó onra husi militár ka forsa seguransa (Parte Rua, para 6 no 32);
karik KSMP mantein rejistu pesoál no propriedade ne’ebé ezatu no atualizadu, liuliu 2. 

kona-ba kilat no munisaun, disponivel atu hetan inspesaun iha kualkér momentu (Parte 
Rua, para. 9 no 34);
karik pesoál KSMP hetan treinamentu adekuadu, inklui regra sira kona-ba uza forsa no 3. 

kilat (Parte Rua, para. 10(a) no 35(a));
karik KSMP: 4. 

a) hetan ninia ekipamentu, liuliu arma sira, legalmente; 
b) uza ekipamentu, liuliu arma sira, ne’ebé la bandu tuir direitu internasionál; 
c)  kumpre tiha ho provizaun iha kontratu kona-ba fó-fali no/ka kontrola loloos arma 

no munisaun (Parte Rua, para. 11).
karik KSMP nia regulamentu internu inklui polítika kona-ba uza forsa no kilat (Parte 5. 

Rua, para. 12);
inklui iha kontratu provizaun ida ne’ebé konfirma katak ekipamentu, liuliu arma sira, 6. 

ne’ebé uza husi KSMP hetan legalmente (Parte Rua, para. 14);

Einklui kláuzula katak KSMP tenke kumpre regulamentu no regra konduta ne’ebé 7. 

relevante, inklui regra sira kona-ba uza forsa no kilat, hanesan: 
a) Uza forsa no kilat bainhira presiza de’it atu defende an ka defende ema seluk; 
b)  Bainhira uza forsa no kilat sei hato’o kedas relatóriu no servisu hamutuk ho autori-

dade kompetente (Parte Rua, para. 18).

Kona-ba nasaun sira ne’ebé KSMP sira opera iha ne’ebá, Dokumentu Montreux rekomenda 
katak, aleinde inklui provizaun barak husi hirak-ne’ebé mensiona iha leten iha sira-nia lei 
kona-ba lisenseamentu, nasaun sira tenke estabelese regra apropriadu kona-ba KSMP no 
sira-nia pesoál ne’ebé lori arma, hanesan:

Limite tipu no kuantidade arma no munisaun ne’ebé KSMP ida bele importa, kaer ka 1. 

sosa;
Tenke rejista arma sira, inklui sira-nia númeru série no kalibre, no mós munisaun, ho 2. 

autoridade kompetente;
Pesoál husi KSMP tenke hetan autorizasaun atu lori kilat, ne’ebé tenke hatudu iha 3. 

kualkér momentu;
Limite númeru traballadór ne’ebé bele lori arma iha kontestu ka área espesifiku;4. 

Tenke rai arma no munisaun iha fasilidade ne’ebé seguru bainhira pesoál la halo knaar; 5. 

Pesoál husi KSMP só bele lori arma autorizadu bainhira halo sira-nia knaar; 6. 

kontrola pose no uza arma no munisaun sira depoizde kompleta servisu ruma, inklui 7. 

entrega fali iha pontu orijinál no kontrola ho maneira adekuada arma no munisaun 
(Parte rua, para. 44).

Nu’udar rezumu, Dokumentu Montreux inklui provizaun detalladu lubuk ida ne’ebé 
reflete prátika di’ak KSP sira-nia asesu no jestaun ba kilat, ne’ebé bele integra iha regula-
mentu nasionál iha nasaun sira ne’ebé permite kompañia seguransa privadu atu halo 
operasaun armada.

iv) Uniaun Europeia 
La iha lei ka regulamentu espesifiku ne’ebé regula setór militár no seguransa privadu iha 
nivel UE. Maibé, kuaze estadu membru UE tomak iha lejizlasaun no regulamentu nasionál 
ne’ebé regula setór ida-ne’e.43 Nasaun barak mós iha asosiasaun nasionál, no balu forma 
tiha organizasaun sombriña Europeia nian ba asosiasaun nasionál, hanaran Konfederas-
aun Servisu Seguransa Europeia (CoESS), iha 1989. CoESS nia objetivu atu defende no 
reprezenta interese husi organisasaun no kompañia internasionál ne’ebé fornese servisu 
seguransa iha Europa, nu’udar ezemplu, liuhosi envolvimentu iha servisu ne’ebé iha obje-
tivu atu armoniza lejizlasaun nasionál ne’ebé fó impaktu ba setór ida-ne’e. Liuhosi parseria 
ho UNI-Europa,44 CoESS estabelese tiha kódigu konduta no kódigu étika voluntáriu ba 
setór seguransa privadu hodi alkansa objetivu ida-ne’e.45 

Iha Dezembru 2008 Asembleia Parlamentár husi Konsellu Europeia halo rekomenda-
saun katak Komisaun Ministru tenke prepara konvensaun ida husi Konsellu Europeia ho 
objetivu atu regula relasaun entre ninia estadu membru sira no KSMP sira, no determina 
padraun mínimu ba atividade ne’ebé hala’o husi kompañia privadu ne’e. Rekomendasaun 
ida-ne’e hato’o preokupasaun katak: 

Utilizasaun ne’ebé aumenta ba kompañia seguransa no/ka militár privadu (KSMP) afeta estadu 

nia pozisaun nu’udar atór úniku ne’ebé bele uza forsa lejitima no kumpre lei. Ida-ne’e hamosu 

Edezafiu ba nasaun demokrátiku modernu, tanba direitu atu uza forsa muda husi estadu, nu’udar 

parte ne’ebé garante interese públiku, ba fali atór privadu ne’ebé iha motivasaun tanba interese 

komersiál.46

Kódigu konduta sira iha setór ida-ne’e

Asosiasaun Internasionál ba Operasaun Manutensaun Pás 
Asosiasaun Internasionál ba Operasaun Manutensaun Pás (IPOA) nu’udar asosiasaun 
ne’ebé la iha objetivu atu hetan lukru ba kompañia no empreza ne’ebé envolve iha setór 
manutensaun pás no estabilidade, ne’ebé inklui membru lubuk ida, inklui KSP ne’ebé 
opera iha nivel internasionál. Iha 2001, IPOA dezenvolve kódigu konduta nu’udar esforsu 
ida atu garante katak empreza-membru ne’ebé opera iha kontestu konflitu no pós-konflitu 
sei kumpre padraun étiku partikulár kona-ba direitus umanus, direitu umanitáriu interna-
sionál, seguransa no direitu empregu ne’ebé afeta traballadór, envolvimentu sub-kontrator, 
regra-empeñamentu bainhira envolve iha ostilidade armada, no uzu arma.47 

Nu’udar ezemplu, kódigu konduta hatuur katak empreza-membru ‘tenke fó treina-
mentu, ekipamentu no materiál apropriadu ba ninia pesoál hodi hala’o sira-nia knaar’ (art. 
6.11) no bainhira iha posibilidade katak sira sei envolve iha ostilidade armada, tenke iha 
‘Regra apropriadu kona-ba Uzu Forsa ne’ebé estabelese tiha ho sira-nia kliente molok 
mobiliza sira’ (art. 9.2). Ho referénsia espesifiku ba kontrolu arma, kódigu konduta ida-
ne’e inklui provizaun ida ne’ebé hatuur katak empreza-membru ne’ebé uza arma ‘tenke fó 
énfaze boot liu hotu hodi responsabiliza no kontrola arma no munisaun hotu-hotu ne’ebé 
utiliza durante operasaun ida no garante katak arma no munisaun sei rai, responsabiliza 
no kontrola loloos tuir lei bainhira kontratu remata’ (art. 9.4.1).

Kódigu konduta sira husi setór nasionál 
Iha jurisdisaun balu, setór sira adota tiha ona kódigu konduta ne’ebé regula atividade sira 
ne’ebé hala’o husi fornesedór seguransa privadu, aleinde lejizlasaun. La iha kódigu kon-
duta hanesan ne’e iha Timor-Leste. Nasaun sira ne’ebé dezenvolve kódigu konduta hanesan 
ne’e inklui hirak-ne’ebé tuir mai.

Austrália 

Iha Austrália, kada estadu no territóriu iha lejizlasaun no regulamentu rasik ne’ebé regula 
setór seguransa privadu. Aleinde ida-ne’e, setór seguransa privadu estabelese tiha ninia 
asosiasaun rasik, hanaran Australia Security Industry Association Ltd (ASIAL), ne’ebé for-
nese informasaun kona-ba lejizlasaun ne’ebé afeta setór ne’e iha kada estadu, no estabelese 
tiha kódigu konduta. Kódigu konduta enkoraja membru sira atu respeita interese públiku; 
informa ASIAL se sira hanoin katak membru seluk halo prátika ne’ebé la étiku; no fó-tulun 
atu hasa’e koñesimentu kona-ba profisaun ne’e liuhosi troka informasaun no esperiénsia 
ho membru sira seluk no aplika abilidade espesiál no treinamentu hodi fó benefísiu ba ema 
seluk, entre liña orientasaun sira seluk.48 ASIAL mós estabelese tiha ona prosesu atu resolve 
disputa hodi simu keixa ne’ebé relasiona ho insatisfasaun kliente, preokupasaun públiku 
no keixa husi membru ida hasoru membru seluk.

EBóznia no Erzegovina

Iha 2006 Saferworld no Sentru ba Estudu Seguransa (Bóznia no Erzegovina) hahú Prosesu 
Sarajevo ne’ebé habele parseiru sira husi governu Bóznia, grupu kliente no organisasaun 
internasionál, atu hasoru malu, dezenvolve no implementa regulamentu komprensivu no 
liña orientasaun voluntáriu ne’ebé regula setór seguransa privadu. KSP lokál lubuk ida 
mós partisipa iha konsulta hirak-ne’e. Sira aseita no lansa Kódigu Konduta Sarajevo no 
Liña Orientasaun Kliente Sarajevo nian atu kontrata Kompañia Seguransa Privadu iha 
Setembru 2006.49 

Kódigu Konduta Sarajevo inklui padraun báziku lubuk ida kona-ba profisionalizmu no 
prestasaun servisu ne’ebé tenke aplika ba patraun no funsionáriu hotu-hotu iha setór seg-
uransa privadu. Kódigu konduta ne’e inklui padraun kona-ba selesaun no rekrutamentu 
traballadór; treinamentu vokasionál; saúde no seguransa iha servisu fatin; naun-diskrimi-
nasaun; no relasaun ho kliente, polísia, no kompañia seguransa sira seluk. Kódigu konduta 
ne’e mós inklui liña orientasaun kona-ba uzu forsa no kilat husi KSP, ne’ebé enkoraja KSP 
atu dezenvolve liña orientasaun ne’ebé detalladu no rigorozu ba funsionáriu kona-ba uzu 
forsa mínimu tuir prátika internasionál ne’ebé di’ak liu hotu (inklui Nasoins Unidas nia 

Prinsípiu Báziku kona-ba Uzu Forsa no Kilat husi Elementus Forsa Seguransa no Nasoins Unidas 

nia Kódigu Konduta ba Elementus Forsa Seguransa). Kódigu konduta ne’e mós hatuur katak 
prosedimentu operasaun padronizadu ne’ebé relasiona ho arma no munisaun sei prepara 
hodi kobre: 

a) oinsá uza, rai, responsabiliza, mantein, kaer no rejista arma sira; 
b) karrega no deskarrega kilat ho seguru; 
c) mantein rejistu ne’ebé ezatu; no 
d) hato’o relatóriu kona-ba insidente sira. 

Liña Orientasaun ba Kliente Sarajevo nian trasa prosedimentu aprovizionamentu vol-
untáriu ne’ebé fó konsellu ba organizasaun kliente nian atu tuir bainhira kontrata fornesedór 
seguransa privadu. Liña orientasaun ne’e enkoraja sira atu konsidera fatór lubuk ida bain-
hira foti desizaun kona-ba aprovizionamentu, hanesan padraun governasaun internu, 
kualidade servisu, nivel treinamentu, kumprimentu ba lejizlasaun nasionál, no kódigu 
konduta voluntáriu.

Reinu Unidu

UK Foreign and Commonwealth Office fó-sai Livru Verde iha 200250 ne’ebé ko’alia kona-ba 
posibilidade atu regula atividade husi setór militár no seguransa privadu kona-ba esporta-
saun servisu militár privadu. Livru Verde ne’e esplika opsaun neen  kona-ba 
regulamentasaun, inklui proibisaun ba atividade militár hotu-hotu ne’ebé hala’o husi 
grupu hanesan ne’e, no mós sistema lisenseamentu ka rejistu ne’ebé atu hanesan sistema 
ne’ebé uza atu aprova fa’an arma sira. Tinan hitu depois, iha Abríl 2009, governu RU fó-sai 
katak ninia opsaun preferida atu regula setór mak liuhosi adosaun kódigu konduta vol-
untáriu, ne’ebé tenke prepara liuhosi kolaborasaun iha setór nia laran. 

Entretantu, setór seguransa privadu iha RU estabelese ninia asosiasaun setór nian rasik 
iha 2006, British Association of Private Security Companies (BAPSC), ne’ebé iha objetivu atu 
promove interese no regula atividade husi KSP ne’ebé iha baze iha RU maibé servisu iha 
rai li’ur. Órgaun ida-ne’e regula an no estabelese karta no kódigu konduta ne’ebé iha obje-
tivu atu hadi’ak padraun iha setór no hamenus violasaun direitu umanitáriu internasionál 

Eno direitu internasionál kona-ba direitus umanus husi kompañia sira ne’ebé opera iha rai 
li’ur. 

Karta ida-ne’e estabelese rekizitu prinsipál atu evita kualkér konflitu armadu, exetu iha 
nesesidade atu proteje kliente ka pesoál seguransa (Prinsípiu 1). Aleinde dezenvolve pros-
esu hodi asegura katak kompañia sira iha responsabilizasaun no fó kastigu ba infratór sira, 
BAPSC enkoraja nomeasaun provedór ida ne’ebé independente iha departamentu gov-
ernu nia laran hodi simu keixa hasoru kompañia, halo investigasaun no prosesu.51

V. Impaktu husi seguransa privadu armadu

Jeralmente KSP sira kontrata hodi hasa’e seguransa ba sira-nia kliente. Maibé, iha kontestu 
balu, sira-nia prezensa bele hamosu impaktu negativu ba seguransa iha komunidade laran. 
Estudu ida ne’ebé hala’o husi Swisspeace kona-ba KSP sira no populasaun lokál iha Afe-
ganistaun no Angola divulga katak ema sivíl sira dala barak sente intimidadu no ameasadu 
husi prezensa pesoál seguransa armada. Situasaun ne’e akontese mós iha Luanda, Angola, 
fatin ida ne’ebé pesoál seguransa privadu barak lori kilat AK-47 no arma sira seluk ne’ebé 
ema sivíl identifika nu’udar ‘arma funu nian’, ho nune’e kria kultura funu la’ós ambiente 
pás iha períodu pós-konflitu iha rai ida-ne’e. Durante funu, ajente seguransa públiku sente 
iha podér maka’as tanba lori kilat, no sira halo abuzu podér barak liu. Bainhira haree pesoál 
KSP lori kilat hanoin hetan memória negativu husi tempu pasadu.52

Resposta no persesaun husi ema sivíl iha Afeganistaun kona-ba KSP armadu mós atu 
hanesan, tanba ema sivíl sira dehan katak susar atu konsidera KSP nu’udar empreza ne’ebé 
lejitima, tanba populasaun sivíl dala barak hetan terus husi milísia armadu sira.53 Kon-
serteza situasaun hanesan ne’e la akontese iha fatin hotu-hotu, no iha sosiedade balu 
hanesan Izraél no Áfrika Súl, populasaun sivíl simu seguransa privadu armadu nu’udar 
realidade nesesáriu tanba iha ameasa ba seguransa ne’ebé akontese beibeik. Maski nune’e, 
aumentu seguransa privadu iha sosiedade hirak-ne’e hamosu ninia problem rasik/seluk.

Nu’udar ezemplu, iha Izraél, setór seguransa privadu aumenta lailais durante períodu  
intifada daruak, ne’ebé atake ho bomba akontese dala barak iha kafé, restaurante no fatin 
públiku sira seluk.  Derrepente iha nesesidade atu tau guarda sira iha entrada ba fatin púb-
liku hotu-hotu, no tanba ne’e setór seguransa hetan espansaun maka’as. Maski KSP sira 
hakarak rekruta pesoál adisionál hodi responde ba nesesidade ne’ebé aumenta ba sira-nia 
servisu, iha momentu hanesan governu bolu ninia rezerva militár na’in 20,000 hodi hala’o 
knaar ativu. Nu’udar konsekuénsia, ema uitoan liu ne’ebé hetan tiha treinamentu/esper-
iénsia iha militár no polísia bele halo servisu nu’udar guarda seguransa, tanba ne’e só iha 
de’it traballadór ne’ebé falta  abilidade/treinamentu atu halo maioria husi servisu sira 
ne’e.54 

Iha momentu hanesan, lejizlasaun ne’ebé regula asesu no uzu kilat sai mamar tan, ne’ebé 
habele kompañia sira atu sosa kilat ho númeru boot, la’ós ho lisensa indivíduu. Tuirfalimai, 
iha fiar katak ida-ne’e aumenta violénsia armada.55 Dadus balu fó esplikasaun kona-ba ida-
ne’e. Pesoál seguransa privadu hetan esplorasaun maka’as bainhira kompara ho traballadór 
sira seluk iha ekonomia. Jeralmente sira hetan saláriu ki’ik no mai husi grupu marjinali-
zadu, inklui imigrante no katuas sira. Iha momentu hanesan, sira la iha obrigasaun atu rai 
sira-nia arma iha fatin servisu hafoin remata servisu, maibé sira lori arma ba sira-nia uma. 
Tanba ne’e, iha parte ida, indivíduu ne’ebé hetan esplorasaun halo hela servisu perigozu, 

Emaibé iha parte seluk, sira lori sira-nia arma ba uma, no aumenta posibilidade katak sei uza 
kilat iha insidente violénsia doméstika. 

Komisaun ida ne’ebé harii husi governu Izraél iha 2005, hodi investiga kestaun operas-
aun KSP iha Izraél, fó konkluzaun balu kona-ba uzu no asesu ba kilat, inklui hirak-ne’ebé 
tuir mai: 

realidade agora daudaun hatudu katak iha kazu barak tebes guarda lori kilat hafoin remata 

servisu. Sistema ida-ne’e la iha obrigasaun atu kumpre regra katak kilat só fó ba guarda durante 

nia halo nia servisu, no tuir nesesidade husi ninia servisu;56 

no ‘tanba falta regra sira atu regula transferénsia kilat ho maneira loloos entre guarda 
sira, númeru kilat iha estadu nia laran barak liu duké númeru ne’ebé nesesáriu’.57 Nu’udar 
resposta ba konkluzaun hirak-ne’e, komisaun fó-sai rekomendasaun espesifiku katak arma 
sira tenke rai iha servisu fatin, maibé to’o agora rekomendasaun ne’e seidauk imple-
menta.

Tenke nota katak iha Timor-Leste, polísia no soldadu sira dala barak lori sira-nia kilat ba 
uma. Se pesoál KSP bele lori arma, iha posibilidade boot katak sira mós sei lori kilat ba 
uma, ho nune’e kria tan oportunidade ida atu aumenta númeru kilat iha komunidade nia 
leet. 

Ikus liu, bainhira atór privadu no ema sivíl uza KSP (ne’ebé diferente husi governu no 
ajénsia internasionál, nu’udar ezemplu) bele sai mekanizmu ba eskluzaun no estratifika-
saun sosiál (tanba só ema sivíl ne’ebé riku bele selu KSP). Kona-ba kestaun ida-ne’e, 
importante katak governu Timor-Leste konsidera kontestu sosiál se iha hakarak atu introdús 
seguransa privadu armadu no tenke monitoriza persesaun públiku kona-ba setór ida-
ne’ebé hetan espansaun maka’as. 

VI. Konkluzaun

Aumentu dependénsia ba fornesedór seguransa privadu iha Timor-Leste no estadu pós-
konflitu sira seluk ne’ebé fraku fó indikasaun klaru katak situasaun seguransa sei perigozu 
no katak ajénsia estadu ne’ebé responsavel ba seguransa públiku seidauk hala’o knaar ida-
ne’e. Maibé, prezensa KSP sira la’ós signifika buat negativu de’it.  Se pesoál seguransa 
privadu hala’o sira-nia knaar ho maneira ne’ebé profisionál no responsavel, KSP sira iha 
poténsia atu hadi’ak situasaun seguransa ba povu bainhira estadu la konsege hala’o ninia 
knaar loloos, no—bainhira uza KSP sira ho kuidadu—bele komplementa polítika no sasu-
kat estadu nian.58 Maibé, se KSP la regula didi’ak ka fó treinamentu adekuada, sira-nia 
atividade bele halo aat liu tan situasaun seguransa no bele sai obstakulu atu harii pás no 
governasaun di’ak. Iha kontestu hanesan ne’e, bainhira fó lisensa ba KSP sira atu lori no 
uza kilat lahó kontrolu ne’ebé apropriadu no regulamentu ne’ebé aplika loloos, bele kria 
ameasa adisionál ba estabilidade.

Iha posibilidade boot katak governu Timor-Leste sei adota lejizlasaun ne’ebé permite 
ema sivíl sira atu kaer kilat.  Se halo duni nune’e, tenke konsidera didi’ak regulamentu sira 
ne’ebé relasiona ho KSP sira no oinsá sira-nia pesoál tenke uza kilat. Hanesan subliña iha 
parte IV(a) no parte IV(b)(iii) husi artigu ne’e, iha tiha ona prátika di’ak nasionál no padraun 
internasionál lubuk ida ne’ebé bele uza hodi prepara regulamentu hanesan deskreve ona. 

EMaibé, seidauk klaru oinsá governu bele regula didi’ak regulamentu hanesan ne’e. Se 
ema hotu-hotu ne’ebé agora daudaun servisu nu’udar funsionáriu KSP iha Timor-Leste 
bele lori kilat, sei aumenta kilat hamutuk 3,500 iha komunidade nia laran. Númeru ida-
ne’e aumenta maka’as númeru kilat ne’ebé iha agora daudaun – no kilat sira en jerál sei fó 
ba ema sivíl, no estadu sei iha responsabilizasaun limitadu.  Falta kapasidade husi parte 
governu nian, atu aplika efetivamente regulamentu rigorozu kona-ba uzu kilat no KSP 
sira, parese fó argumentu forte liu hotu atu la fó kilat ba populasaun.

Iha ninia rekomendasaun ba Komisaun Ministru iha Dezembru 2008 Asembleia Parla-
mentár husi Konsellu Europa fó-sai avizu katak

Bainhira depende ba servisu sira ne’ebé fornese husi KSMP sira – liuliu iha estadu ‘fraku’ no 

‘frajil’ – signifika katak estadu lakon podér, hafraku governasaun públiku no … dala barak 

ameasa orden públiku, no ikus liu bele halo estadu monu.59 

Maibé, seidauk klaru karik governu Timor-Leste sei trata didi’ak situasaun ne’e, no 
implementa regulamentu apropriadu hodi regula atividade husi KSP sira ne’ebé opera iha 
Timor-Leste, liuliu sei regula ka lae KSP nia asesu ba kilat no oinsá bele uza kilat se gov-
ernu adota duni lejizlasaun ne’ebé permite ema sivíl atu hetan asesu ba kilat.

Nota

1 Sarah Parker LLB (Hons) nu’udar peskizadór ho Small Arms Survey, projetu peskiza independente 
ne’ebé iha Graduate Institute of International Studies iha Jenebra, Suisa. Small Arms Survey funsiona 
nu’udar fonte prinsipál iha nivel internasionál ne’ebé fornese informasaun públiku kona-ba aspetu 
hotu-hotu relasiona ho kilat ki’ik no fó informasaun ba governu, desizór polítika , peskizadór no 
ativista sira (www.smallarmssurvey.org). Artigu ida-ne’e prepara liuhosi kolaborasaun ho ActionAid 
Australia (uluk hanaran Austcare) nu’udar parte husi projetu konjuntu: Avaliasaun kona-ba Violénsia 
Armada iha Timor-Leste. Atu fó komentáriu no opiniaun kona-ba artigu ida-ne’e, favor ida kontakta 
Sarah Parker iha: sarah.parker@smallarmssurvey.org.

2 Nu’udar ezemplu, funsionáriu sira husi KSP ne’ebé opera iha Irake – hanaran Titan Corporation no 
CACI International — hetan alegasaun katak sira halo violasaun direitus umanus ne’ebé akontese iha 
prizaun Abu Ghraib iha tinan 2004. Haree Observer (2005). 

3 Atu hetan informasaun detalladu kona-ba lejizlasaun ne’ebé propoin, haree Parker (2008).
4 Pew Research Center (2007).
5 UNGA (1989), art. 1.
6 Faite (2004), p. 3.
7 Goddard (2001), p. 8; Schreier no Caparini (2005), pp. 23–25.
8 Singer (2003), p. 8.
9 Goddard (2001), p. 8; Faite (2003), p. 3.
10 Schreier no Caparini (2005), p. 27.
11 Atu hetan rezumu kona-ba argumentu balu, haree Holmqvist (2005), pp. 5–6.
12 UNGA (2008b), para. 9.
13 UNMIT no UNDP (2008).
14 KSP ida seluk ne’ebé estabelese iha 2004, High Risk Security Group, dehan katak sira fó servisu seg-

uransa privadu, inklui seguransa pesoál, guarda estasionáriu, no treinamentu atu hasa’e koñesimentu 
kona-ba seguransa iha Timor-Leste, maibé informasaun detalladu kona-ba operasaun husi kompañia 
ida-ne’e seidauk disponivel iha momentu publika artigu ne’e.

15 Korrespondénsia liuhosi email ho Maubere Security, 9 Juñu 2009.
16 Treinamentu ne’e nu’udar padraun ida ne’ebé fó liña orientasaun ba ofisiál sira ne’ebé aplika lei no 

guarda seguransa kona-ba nivel forsa ne’ebé bele uza hodi kontrola ema iha situasaun partikulár.
17 Korrespondénsia email ho Maubere Security, 6 Jullu 2009.
18  Policia Nacional de Timor-Leste.

E19  FALINTIL-Forças de Defesa de Timor-Leste (FALINTIL: Forças Armados de Libertacao Nacional de 
Timor-Leste).

20  Bearpark no Schulz (2007), p. 79.
21  Richards no Smith (2007), p. 4.
22  Bearpark no Schulz (2007), p. 77; Schreier no Caparini (2005), p. 28; Richards no Smith (2007), p. 2.
23  Monitorizasaun ne’ebé entrega ba Ministériu Defeza no Seguransa husi Ministériu Interiór, ne’ebé 

agora daudaun hamutuk. Hatutan tan, empreza hotu-hotu tenke rejista ho ajénsia estadu sira seluk, 
hanesan Ministériu Justisa.

24  UNGA (2001), para. 47, p. 12.
25  Bele mós dehan katak aleinde númeru tropa ne’ebé la sufisiente, militár osidentál sira lakohi partisipa 

iha funu hodi reprezenta nasaun fraku ka estadu falladu, no operadór seguransa privadu oferese 
solusaun ne’ebé optimál. 

26  Utah (2009).
27  Kódigu Konduta adota tiha iha 2003 tuir Artigu 28 husi Lei Regulamentasaun ba Setór Seguransa 

Privadu (Áfrika Súl, 2001). 
28  NSW (1997), Artigu 23A.
29  NSW (1997), Artigu 23B.
30  Magharebia (2008). 
31  Diskusaun no korrespondénsia email ho Edward Rees, analista TLAVA nian, loron oioin. 
32  Williamson (2007), p. 29.
33  Asembleia Jerál ONU res. 2395 (XXIII), para. 9.
34  UNGA (1989).
35  UNGA (2008b).
36  Agora hanaran Konsellu Direitus Umanus.
37  UNGA (2001), para. 71, p. 15.
38  UNGA (2001), para. 72, p. 16.
39  Komisaun kona-ba Direitus Umanus  res. 2005/2, para. 12(e).
40  Komisaun kona-ba Direitus Umanus  res. 2005/2, para. 17.
41  Afeganistaun, Angola, Austrália, Áustria, Kanadá, Xina, Fransa, Alemaña , Irake, Polónia, Serra Leoa, 

Áfrika Súl, Suésia, Suisa, Reinu Unidu, Ukránia, EUA. Iha momentu hakerek relatóriu ne’e, nasaun 31 
suporta Dokumentu Montreux. Nasaun sira seluk tuir mai simu Dokumentu Montreux depoizde doku-
mentu ne’e fó-sai  (ho data sira fó-hatene sira-nia suporta): Masedónia (3 Fevereiru 2009), Ekuadór (12 

42  UNGA (2008b).
43  Dekker (2009), p. 7.
44  UNI-Europa mak Federasaun Sindikatu Europa ba servisu no komunikasaun.
45  Maibé iha foku atu garante profisionalizmu iha profisaun ne’e nia laran, no mós kumprimentu ba 

regulamentu nasionál, direitu traballu, nst., la’ós foka ba operasaun iha rai li’ur.
46  Ezbosu rekomendasaun, pontu 5.
47  IPOA (2009).
48  Haree <http://www.asial.com.au/Codeofconduct>.
49  Haree <http://www.saferworld.org.uk/images/pubdocs/Code%2520of%2520conduct.pdf>.
50  UK (2002). 
51  Bearpark no Schulz (2007), p. 83.
52  Rimli no Schmeidl (2007), p. 60.
53  Rimli no Schmeidl (2007), p. 28.
54  Voice of America News (2002). 
55  Entrevista liuhosi telefone ho Rela Mazali, konsultór peskiza nian, Izraél, 24 Juñu 2009.
56  Relatóriu Brinker (2005), p. 12, item 7. Tradusaun husi Rela Mazali.
57  Relatóriu Brinker (2005), p. 13, item 15. Tradusaun husi Rela Mazali.
58  Bearpark no Schulz (2007), p. 73, 77.
59  Memorandu hodi esplika (ezbosu rekomendasaun, pontu 7).

Avaliasaun kona-ba Violénsia Armada iha Timor-Leste (TLAVA) nu’udar projetu inde-
pendente ne’ebé superviziona husi ActionAid (uluk koñesidu ho naran Austcare) no 
Small Arms Survey. Projetu ida-ne’e servisu hamutuk parseiru públiku no parseiru 
non-governamentál atu identifika no habelar perspetiva klaru hodi prevene no hamenus 
violénsia armada ne’ebé reál no mós tuir ema nia persesaun iha Timor-Leste. Ho apoiu 
husi rede parseiru sira, projetu ida-ne’e sei estabelese sentru ida atu rai no fahe dadus 
nasionál no internasionál kona-ba tendénsia sira violénsia nian. Entre 2008 no 2010, 
TLVA sei sai sentru ida atu haklibur informasaun no análize ho foku espesífiku kona-
ba:

fatór sira risku nian, impaktu no kustu sira sósiu-ekonómiku nian husi violénsia •	
armada ne’ebé relasiona ho populasaun nia saúde – liu-liu feto sira, labarik sira, 
joven mane sira no ema dezlokadu sira;
dinámika hosi violénsia armada ne’ebé relasiona ho grupu sira ‘risku boot’ nian •	
hanesan gang sira, komunidade espesífiku sira iha distritu ne’ebé afetadu, peti-
sionáriu sira, veteranu sira, instituisaun estadu sira, no situasaun ne’ebé bele 
hamosu violénsia hanesan eleisaun; no
disponibilidade arma sira no uza ho maneira ne’ebé la apropriadu (n.e. sasán •	
kro’at, kilat ne’ebé halo rasik ka ‘rakitan’, kilat ne’ebé halo iha fábrika) nu’udar 
fatór ida-ne’ebé kontribui ba violénsia armada no inseguransa.

Objetivu husi projetu ne’e atu fó opsaun sira polítika nian ne’ebé válidu no bazeia ba 
dadus konkretu ba governu Timor-Leste, sosiedade sivíl no sira-nia parseiru sira hodi 
hamenus violénsia armada. Projetu ne’e uza métodu oioin—inklui monitorizasaun 
saúde públiku no mós peskiza bazeia ba focus groups no entrevista—atu identifika 
prioridade no estratéjia ne’ebé prátiku. Rezultadu sira sei publika ho lian tetun, 
indonézia, portugés no ingles. Nota-Informasaun sira fó informasaun ne’ebé atuali-
zadu, fiavel no kompletu kona-ba aspetu espesífiku relasiona ho violénsia armada iha 
Timor-Leste, inklui disponibilidade no distribuisaun kilat ki’ik no kilat rakitan iha 
Timor-Leste no violénsia ne’ebé relasiona ho eleisaun.

Projetu ida-nee hetan apoiu husi AusAID.

Dadus tékniku 

Kontaktu

Atu hetan informasaun barak liu tan, bele haree www.timor-leste-violence.org ka bele 
kontaktu info@timor-leste-violence.org.


